
Kirish 

Dissertatsiya mavzusining asoslanganligi va dolzarbligi. O`zbekiston 

Respublikasi mustaqilligi yillarida o`zbek milliy davlatchiligi tarixi masalalari va 

uning barcha bosqichlarini manbalar asosida qayta o`rganish borasida katta ilmiy 

yutuqlar qo`lga kiritildi. O`zbekiston tarixining XVI-XIX asrlar, yani xonliklar 

hukmronligi davri haqida ilmiy bahs-munozaralar davom etmoqda. Ma’lumki, 

mustaqil tashqi siyosat har bir davlat milliy mustaqilligining muhim tamoyili 

hisoblanadi. Shuningdek, 2012 yilda Oliy Majlis tomonidan O`zbekistonning 

tashqi siyosat konsepsiyasi qabul qilindi.2018-yilda O`zbekiston Respublikasining 

Mudofaa doktrinasi ishlab chiqildi. O`rta Osiyo xonliklari tomonidan yuritilgan 

tashqi siyosat davrida to`plangan tarixiy tajriba va foydalanilgan imkoniyatlar, 

qoloqlik sabablarini ochib berishda ushbu tanlangan mavzu dolzarblik kasb etadi. 

Bugungi kunda O`zbekistonning har tomonlama ravnaq topishi uchun xorij 

bilan ikki tomonlama va har tomonlama aloqalari muhim ahamiyat kasb etmoqda. 

O`zbekiston RespublikasiPrezidenti Shavkat Miromonovich Mirziyoyev “Biz 

O`zbekiston Respublikasining xorijiy davlatlar, xalqaro tashkilotlar va xalqaro 

moliya institutlari bilan siyosiy, savdo-iqtisodiy, madaniy gumanitar sohalarda 

tuzilgan shartnoma va kelishuvlarni o`z vaqtida to`liq va sifatli bajarish bo`yicha 

barcha zaruriy choralarni ko`ramiz”
1
- deb fikr bildirdilar. 

O`tmishda bir qator sivilizatsiyalarga asos bo`lgan, jahon tarixida muhim 

o`rin tutgan O`rta Osiyo mintaqasi XVII-XIX asrlarda taraqqiyot pillapoyalaridan 

pastlab borganligi, oxir-oqibatda mustaqil diplomatik va savdo-sotiq 

munosabatlarida bo`lganxonliklar mustamlaka asoratiga tushib qolganligi 

sabablarini kengroq anglab yetishda ham mazkur mavzuni o`rganish dolzarb 

hisoblanadi. 

O`rta Osiyo geostrategik jihatdan xalqaro savdo-sotiq yo`llari ustida 

joylashganligi, bu hudud masalasida mamlakatlar manfaati to`qnashganligi, diniy 

mazhabchilik, xonliklar o`rtasidagi ziddiyatlar va ularning tashqi siyosatga ta’siri 

muammolari ushbu magistrlik dissertatsiyasida imkon qadar tahlil qilinadi.  

Barqaror taraqqiyot, o`tmishdagi xatolardan to`g`ri xulosa chiqarib, 

terrorizm, diniy ekstrimizm, fanatizm va zo`ravonlikdan xoli bo`lgan erkin 

huquqiy demokratik davlat barpo etish davr talabi bo`lib qoldi.
2
 

Ushbu magistrlik dissertatsiyasi respublika fan va texnologiyalar 

rivojlanishining “Demokratik va huquqiy jamiyat, ma’naviy-ma’rifiy, madaniy 

rivojlanish innovatsion iqtisodiyotni shakllantirish” dasturining ustuvor 

yo`nalishlariga muvofiq bajarildi. Shuningdek Buxoro davlat universiteti Jahon 

tarixi kafedrasidagi O`zbekistonning xalqaro aloqalaridagi ishtiroki yirik mavzusi 

doirasida amalga oshirildi.  

O`zbekiston Respublikasi Prezidentining 2017-yil 7-fevraldagi “O`zbekiston 

Respublikasini yanada rivojlantirish bo`yicha Harakatlar strategiyasi to`g`risida”gi 

Farmoni, 2017-yil 30-iyundagi PQ-3105 son “O`zbekiston Respublikasi Fanlar 

akademiyasi huzurida O`zbekistonning eng yangi tarixi bo`yicha Jamoatchilik 

kengashi faoliyatini tashkil etish to`g`risida”gi Qarori va boshqa me’yoriy 

hujjatlarda belgilangan vazifalarni bajarishga mazkur dissertatsiya tadqiqoti 

ma’lum darajada xizmat qiladi. 

Tadqiqotning maqsad va vazifalari. Ushbu magistrlik dissertatsiyasida 

Sharq mamlakatlari bilan O`rta Osiyo xonliklarining XVI asrdan XIX asr 60-

yillariga qadar diplomatik va savdo-sotiq aloqalarini o`rganish asosiy maqsad qilib 

belgilandi. Yuqoridagi maqsaddan kelib chiqib, tadqiqot oldiga quyidagicha aniq 

vazifalar qo`yildi: 

-O`rta Osiyo xonliklari tashqi siyosatining asosiy yo`nalishlari va tarixiy 

asoslari haqida fikr yuritish; 

-xonliklarning qo`shi davlatlar bo`lgan Eron, Hindiston va Afg`oniston bilan 

diplomatik aloqalar tarixini tadqiq qilish; 

-O`rta Osiyo xonliklari va Turkiya (Usmoniylar saltanati) munosabatlarni 

tarixiy-xronologik izchillikda bayon etish; 

-xonliklarning o`zaro munosabatlaridagi ziddiyatli jihatlar va tashqi 

aloqalarga ta’sir masalalarini tahlil qilish; 

-Sharq mamlakatlari bilan karvon savdosi rivoji va bu boradagi yutuq hamda 

muammolarni ochib berish; 

-Sharq mamlakatlari hukmdorlari hamda xonliklarning xon va amirlari 

o`rtasidagi diplomatik yozishmalarga sharh berish; 

-Sharq davlatlari va O`rta Osiyo xonliklari o`rtasidagi diplomatik va savdo 

sotiq aloqalari tarixiy tajribasini umumlashtirish, mavzu yuzasidan taklif va 

tavsiyalar ishlab chiqish. 

Muammoning o`rganilganlik darajasi. Sharq mamlakatlari va O`rta Osiyo 

xonliklari o`rtasidagi aloqalar tarixini o`rganish uchun asos bo`ladigan 

tadqiqotlarni quyidagi guruhlarga ajratish mumkin: 

1. Rossiya imperiyasi mustamlakasi yillarida chop etilgan ishlar. 

2. Sovet hokimiyati yillarida e’lon qilingan maqola, risola va tadqiqotlar. 

3. Mustaqillik yillarida yozilgan ishlar. 

4. Xorijda chop etilgan asarlar. 

O`rta Osiyo xonliklarining Rossiya imperiyasi va Sharq mamlakatlari bilan 

aloqalari tarixi haqida xonliklarga turli davrlarda tashrif buyurgan ayg`oqchi, 

savdogar va diplomatlar o`z sayohatnomalarida, xotira asarlarida yozib 

qoldirganlar. Birinchi guruh adabiyotlarga A. Vamberi, N.P. Ignatyev, N.N. 

Pantusov, D.N. Logofet, S.I. Guminambare
3
 kabilarning asarlarini kiritish mumkin. 

Yuqorida ism-shariflari zikr qilingan mualliflarning diplomatiya, Sharq 

mamlakatlari bilan savdo-sotiq aloqalari bilan bog`liq qiziqarli ma’lumotlar 

keltiriladi. Shuningdek, savdo yo`llari, ularning tarmoq va yo`nalishlari, savdo 

yo`llaridagi shaharlar hayoti, hukumatlarning o`zaro shartnomalari to`g`risida ham 

dalil va raqamlar mavjud. Qo`qon xonligi aloqalar tarixiga oid 1814-yilda 

Qo`qonda bo`lgan Filipp Nazarov esdaliklari muhim ahamiyarga ega.  

Ikkinchi guruh adabiyotlarga Sovet davrida yaratilgan tadqiqotlar kirib, ular 

doirasi keng va rang-barang. Ayniqsa, 1950 yillardan keyin Sharq mamlakatlari va 

O`rta Osiyo xonliklari aloqalari tarixiga oid asarlar yozishga e’tibor kuchaydi. M. 

Ermatov, H. Ziyoyev, K.A. Antonova, I. Nizomiddinov, U. Rustamov, A. 

Semyonov, N.A. Xalfin, X. Atoyev, G. Agzamova
4
 kabilarning ishlarida mavzuga 

tegishli bo`lgan ma’lumotlar uchraydi. Sovet hokimiyati yillarida yaratilgan 

tadqiqotlar kommunistik mafkura va sinfiylik nazariyasi asosida yozilgan bo`lsada 

ularda ko`plab raqam va dalillar keltirilganki, tadqiqod davomida tanqidiy ravishda 

foydalanildi. 

Uchinchi guruh tadqiqotlar mustaqillik yillarida yozilgan bo`lib, ularda 

istiqlol mafkurasi va tanqidiy-qiyosiy tahlil metodi orqali asl manbalarga tayanib 

ish ko`rildi.  

Istiqlol yillarida H.Z. Ziyoyev, G. Agzamova, U. Mavlonov, S. Maduanov, 

M. Shalekenov, F. Ochildiyev, K.U. Uljaboyev, Sh.A. Hayitov, T.T. Safarov, N. 

Polvonov, H. Bobobekov
5
, kabilarning tadqiqotlari e’lon qilindiki, ularda Sharq 

mamlakatlari bilan O`rta Osiyo xonliklarining ko`pgina qirralari ochib berilgan. 

Tarixchi olim X. G`ulomov tadqiqotlarida O`rta Osiyo xonliklarining XVIII-XIX 

asrlardagi Rossiya bilan hamkorligi tadqiqot obyekti bo`lsada, o`rganilayotgan 

mavzuga oid ma’lumotlar uchraydi.Mustaqillik yillarida bir qator nomzodlik 

dissertatsiyalari
6
qilindiki, ularda O`rta Osiyo xonliklari tarixi tadqiq qilinsada 

tashqi aloqalarga oid fikr mulohazalar bildirib o`tiladi.  

Magistrlik dissertatsiyasini yozishda xorijda chop etilgan tadqiqotlardan ham 

foydalanildi. Ayniqsa, turk tilidagi
7
 adabiyotlar bu borada e’tiborga molik. Ularda 

turk (usmoniy sulton) larning O`rta Osiyo xonliklari bilan ma’naviy, maktubiy, 

elchilik aloqalari haqida hujjatlar to`plangan.  

Dissertatsiyaning manbaviy bazasini mustahkamlashda internet 

ma’lumotlaridan ham foydalanildi. Adabiyotlar va manbalar tahlili shuni 

ko`rsatdiki, Sharq mamlakatlari va O`rta Osiyo xonliklari aloqalari tarixi yaxlit 

holda yaxlit tadqiqot asosida istiqlol yillarida bir butun tadqiqot doirasida 

o`rganilmagan. Bu esa ushbu mavzuni magistrlik dissertatsiyasi asosida 

o`rganishga asos bo`ldi. 

Tadqiqotning obyekti va predmeti. Sharq mamlakatlari bilan O`rta Osiyo 

xonliklarining XIX asr ikkinchi yarmiga qadar o`zaro siyosiy, diplomatik va 

savdo-sotiq munosabatlari mazkur dissertatsiyaning obyekti hisoblanadi. Sharq 

mamlakatlari va mustaqil O`rta Osiyo xonliklari o`rtasidagi hamkorlik savdo-sotiq 

aloqalarini manbalar hamda adabiyotlar tahlili orqali ochib berish dissertatsiya 

predmetini tashkil etadi. 

Dissertatsiyaning ilmiy-nazariy yangiligi. Ushbu magistrlik 

dissertasiyasida birinchilardan bo`lib Sharq mamlakatlari va O`rta Osiyo xonliklari 

o`rtasidagi munosabatlar tarixi kompleks, yaxlit holda o`rganilayotganligi ilmiy-

nazariy yangilik hisoblanadi.  

Shuningdek, O`rta Osiyo xonliklari bilan Sharq hukmdorlari 

munosabatlaridagi asosiy yo`nalishlar, manfaatli to`qnashuv va kelishuvlar, 

diplomatik yozishmalar, diniy-mazhabiy ziddiyatlar masalalari haqida tarixiy- 

xronologik asosda fikr yuritilganligi ham ishning yangiligini tashkil etadi. 

Magistrlik dissertatsiyasida keying yillarda chop etilgan manbaviy hujjatlar ilmiy 

muomalaga olib kirilib, ular asosida yakuniy xulosalar, taklif va mulohazalar 

ishlab chiqildi. Sharq va O`rta Osiyo savdo-sotig`idagi tovarlarning turlari, narx-

navosi, haj ziyorati yo`lidagi hamkorlik aloqalari kabilar haqida fikr yuritilgani 

ham dissertatsiya yangiligiga kiradi.  

Dissertatsiyaning nazariy-metodik asosi. Magistrlik tadqiqotimni yozishda 

tarixiy izlanishlar olib borishning obyektivlik, tarixiy-xronologik izchillik, analiz 

va sintez, qiyosiy-tipologik tahlil kabi metod hamda usullaridan foydalanildi. 

Ishning nazariy-metodologik asosini mustahkamlashda O`zbekiston Respublikasi 

Prezidenti Sh.M. Mirziyoyev va Birinchi Prezidenti I.A. Karimovning nutq va 

asarlarida ilgari surilgan g`oya hamda fikrlar dasturulamal bo`ldi. O`zbekistonning 

yetakchi tarixchilari asarlarida tarixni yangicha tadqiq qilish asosida o`rganishga 

qaratilgan metodik ko`rsatmalari tadqiqotni nazariy-metodologik jihatdan 

mustahkamlashga xizmat qildi. 

Dissertatsiyaning ilmiy-amaliy ahamiyati. Tadqiqot materiallari va 

natijalaridan O`zbekistonning xalqaro iqtisodiy, siyosiy, madaniy aloqalari tarixi 

bo`yicha fundamental asarlar, o`quv, o`quv uslubiy qo`llanmalar tayyorlash 

imkoniyati bor. Dissertatsiyada to`plangan materiallar asosida muassasa va 

tashkilotlarda xalqaro aloqalar tizimida O`zbekistonning iqtisodiy va siyosiy 

mavqeyi, xorij bilan aloqalarining tarixiy tajribasi to`g`risida suhbat, ma’ruzalar 

tashkil qilish mumkin. 

Tadqiqotning joriylanishi. Magistrlik dissertatsiyasi materiallaridan 

Buxoro davlat universiteti, Tarix va madaniy meros fakulteti Tarix ixtisosligi 

talabalariga “Diplomatiya va xalqaro munosabatlar tarixi” fanidan amaliy 



mashg`ulotlar o`tish jarayonida qo`llanilgan. Taqdim etilgan materiallar asosida 

Sharq mamlakatlarining O`rta Osiyo xonliklariga munosabati masalalariga oid 

to`garak stol, suhbat, bahs-munozara tadbirlari uyushtirilgan. Ishning asosiy 

mazmunidan Buxoro shahar 30-son rus tiliga ixtisoslashgan o`rta ta’lim maktabida 

tarix darslarida o`quvchilarga ma`lumot berib borilgan. Shuningdek, “Usmoniylar 

saltanati va O`rta Osiyo xonliklari”, “O`rta Osiyo va Afg`oniston”, “Eron va 

Buxoro xonligi”, “Hindiston va xonliklar diplomatiyasi” mavzularida maktab 

o`quvchilari ishtirokida viktarina, muloqot, suhbatlar tashkil etilgan. Tadqiqot 

mavzusi bo`yicha dissertant tomonidan 3ta maqola va 1 ta tezislar chop etilib, 

Respublika miqyosidagi ilmiy-amaliy, ilmiy-nazariy anjumanlarda ish 

abrabatsiyadan o`tgan. 

Dissertatsiyaning tuzilishi va hajmi. Dissertatsiya kirish, uchta bob, 

xulosa, foydalanilgan manba va adabiyotlar ro`yxati hamda ilovalardan iborat. 

Dissertatsiyaning tadqiqot qismi 80 betni tashkil etadi. 

 

 

 

 

 

 

 

 

 

 

 

 

 

 

 

 



Xulosa 

Sharq mamlakatlari va O`rta Osiyo xonliklarining XVI-XIX asr 60-yillariga 

qadar o`zaro diplomatik siyosiy va iqtisodiy munosabatlari tadqiq qilinar ekan, 

men quyidagi yakuniy xulosalarga keldim: 

1. O`rta Osiyo xonliklarga bo`linganidan so`ng, qo`shni davlatlar 

hisoblangan qozoq juzlari, Afg`oniston, Eron qojarlari bilan diplomatik va savdo-

sotiq aloqalarini o`zaro yaxshi qo`shnichilik hamda tengchilik asosida yo`lga 

qo`yishga uringan. O`zaro aloqalar tizimida elchilar almashinuvi, maktubiy 

aloqalar o`rnatish, savdo shartnomalari tuzish, “qullar muammosini hal qilish”, 

“hududiy mojarolarni hal qilish” kabi ko`pdan ko`p masalalar asosiy rol o`ynagan. 

2. Sharq mamlakatlari hayotida muhim o`rin tutgan Usmoniylar saltanati 

(Turkiya) bilan uchala xonlik munosabatlari XVI-XIX asrlarda muntazam davom 

etib, turk sultonini xalifaning izdoshi sifatida har bir xon undan “hukmdorlik 

vasiqasi” ni olishga harakat qilgan. Biroq turk sultonlari xonliklar o`rtasida 

ziddiyat va yagona hukmronlikka davogarlik kuchayib ketishini hisobga olib, 

xonliklarning ushbu iltimosini javobsiz qoldirgan. Usmoniylar saltanati hududiga 

XVII-XVIII asrlardan boshlab islom dini targ`ibotchilari, Xoja Bahouddin 

Naqshband ta’limotini yoyuvchi-ulamolar ko`chib o`tgan. Turkiyaning o`nlab 

shaharlarida “o`zbeklar tekkesi” vujudga kelib, birgina poytaxt Istanbulda 8 ta 

“o`zbeklar tekkesi” bor edi. Tekkelar xonliklar bilan Usmoniy davlati o`rtasidagi 

diplomatik, siyosiy va savdo-sotiq aloqalarini rivojlantirishda ko`prik rolini 

o`ynagan.   

3. Usmoniylar saltanati Sharq musulmonlarining muqaddas shaharlari 

Makka va Madina haji ziyoratini ta’minlashga o`zini mas’ul deb bilgan. O`rta 

Osiyo xonliklaridan ming-minglab musulmonlar Istanbul orqali haj ziyoratiga 

jo`nab ketishgan. Shu tufayli O`rta Osiyo xonliklari sulton huzuriga yuborgan 

elchilar haj ziyoratiga shart-sharoit yaratib berish bilan bog`liq maktublarni olib 

borishgan. O`rta Osiyo xonliklari diniy mazhab (sun’iylik) tamoyillaridan kelib 

chiqib, Usmoniylar saltanatini diniy-siyosiy himoyachi va yaqin ittifoqchi deb 



hisoblashgan. Bu ayniqsa, Turkiya-Eron, Buxoro-Eron munosabatlarida yaqqol 

ko`zga tashlanadi. 

4. Hindiston bilan O`rta Osiyo xonliklari ayniqsa, Buxoro xonligining 

diplomatik va o`zaro savdo-sotiq aloqalari rivojlangan bo`lib, ushbu mamlakatda 

ajdodi O`zbekistonlik bo`lgan Boburiylar saltanati (1526-1858 yy.) hukmronlik 

qilardi. Shayboniy (1500-1601) va Ashtarxoniy (1601-1756) hukmdorlar davrida 

diplomatik va iqtisodiy aloqalar qizg`in bo`lgan. Afg`oniston davlati 1747 yilda 

tarix sahnasida paydo bo`lgandan so`ng Buxoro amirligi bilan munosabatlarda 

hududiy mojarolar kelib chiqqan. Afg`on bekliklari hududini amirlik hisobiga 

kengaytirish siyosati ziddiyatni kuchaytirgan. 

5. Sharq mamlakatlari diplomatiyasida G`arb davlatlari ham ishtirok etib, 

Rossiya, Angliya, Fransiya kabi davlatlar o`zlarining ayg`oqchi va sayyohlarini 

kuzatuv (razvedka) maqsadida xonliklar hududiga XVII-XVIII asrlardan 

yuborishgandi. XVI-XIX asrlar davrida xonliklarga 200 ta yevropalik ajnabiylar 

tashrif buyurganlar. Ular maqsadi xonliklar bilan savdo-sotiq o`rnatish, ular haqida 

imkon qadar ko`proq ma’lumot to`plash, bozorlarni kengaytirish edi.  

6. Xonliklar bilan Sharq mamlakatlari o`rtasida an’anviy savdo yo`llaridan 

foydalanib, karvon savdosi davom etib turgan. Hindiston savdosida XVIII asrdan 

boshlab mahalliy xalq vakillari “savdo ayg`oqchisi” sifatida inglizlar tarafidan 

qatnashishgan. Buxoro, Xiva, Qo`qon shaharlarida hind, afg`on, qashg`ar (Xitoy) 

savdogarlari yashaydigan maxsus kvartallari bo`lgan. Ozarbayjon va eronliklarning 

ham savdogarlari xonliklarda o`z do`konlariga ega bo`lishgan. 

7. O`zaro savdo-sotiq aloqalarida tovar import qilish va eksport qilish 

operatsiyalari karvonboshilar orqali amalga oshirilgan. Savdogarlar uchun har bir 

shahar chetida karvonsaroy va bozorlar qurilgan. Savdo-sotiq aloqalarida boj olish 

tartibi 2.5, 5, 10-15 ba’zi paytlarda 20-25 foizni tashkil etgan. Eng kam boj 

musulmon savdogarlardan olinib, 2.5 foizdan 5 foizgacha miqdorda edi. 

 Yuqoridagi xulosalardan kelib chiqib quyidagi taklif va tavsiyalarni berishni 

o`rinli deb topdim. 



- Sharq mamlakatlari va O`rta Osiyo xonliklarining XVI-XIX asrlardagi 

munosabatlar tarixini yorituvchi manbalarni to`plab, ko`p tomlik hujjatlar to`plam 

sifatida chop ettirish maqsadga muvofiq. Bu istiqbolda ushbu mavzuda ilmiy 

izlanish olib borayotgan ilmiy izlanuvchilarga qulaylik tug`dirardi. 

-  O`rta Osiyo xonliklari va Sharq dunyosi aloqalari tarixiga oid monografik 

tadqiqot chop etilsa foydadan xoli bo`lmasdi. 

-  O`zbekistonning xalqaro munosabatlar tarixi bilan bog`liq tadqiqotlarni internet 

saytiga joylashtirish zarur. 

- Istiqbolda “Usmoniylar saltanati va Buxoro xonligi”, “Qo`qon va Xiva 

xonligining Sharq bilan aloqalari tarixi” muammolariga bag`ishlab mustaqil 

tadqiqotlar, risola, kitoblar yaratishga e’tibor qaratilishi kerak. 

 

 

Foydalanilgan adabiyotlar ro`yxati. 

